
ABSTRAK 

Masyarakat Bidayuh Bukar-Sadong ialah salah satu kumpulan peribumi luar bandar yang 
masih ketinggalan dari aspek pembangunan sosioekonomi. Sejak kemerdekaan sehingga 
tahun 2010, kerajaan Malaysia telah melaksanakan pelbagai usaha untuk membangunkan 
taraf sosial dan ekonomi penduduk luar bandar, termasuklah masyarakat Bidayuh Bukar
Sadong. Dalam aspek sosial, kerajaan telah memperuntukan kemudahan dalam aspek 
pendidikan, kesihatan, jalan raya, elektrik dan air. Pembangunan aspek ekonomi ialah 
dengan memberikan skim bantuan daripada Jabatan Pertanian dan projek pambangunan 
tanah oleh SALCRA. Usaha pembangunan sosial dan ekonomi memberikan kesan 
terhadap taraf sosioekonomi masyarakat Bidayuh Bukar-Sadong. Kesan yang dialami 
masyarakat Bidayuh Bukar-Sadong dilihat menerusi dua tahap iaitu sebelum dan selepas 
tahun 1980. Sebelum tahun 1980, penyediaan aspek sosial dan ekonomi oleh kerajaan 
adalah kurang memuaskan dan kesannya, taraf sosioekonomi masyarakat Bidayuh Bukar
Sadong masih mundur. Selepas tahun 1980, pembangunan aspek sosial dan ekonomi 
semakin memuaskan ekoran perlaksanaan projek pembangunan tanah oleh SALCRA. 
Waiau bagaimanapun, disebabkan terdapatnya isu, cabaran dan keluhan daripada 
masyarakat Bidayuh Bukar-Sadong, sehingga tahun 2010, taraf sosioekonomi masyarakat 
Bidayuh Bukar-Sadong masih mundur. Pendekatan kualitatif telah digunakan untuk 
menjelaskan data berasaskan sumber primer, sumber lisan, sumber sekunder. Hasil kajian 
ini penting kepada usaha memahami proses pembangunan sosioekonomi dalam kalangan 
masyarakat luar bandar di Sarawak. 

ABSTRACT 

HISTORY OF SOCIO-ECONOMIC TRANSFORMATION AMONG THE BIDAYUH 

BUKAR-SADONG IN SERIAN DISTRICT, SAMARAHAN, SARAWAK: 1963-2010 

Bidayuh Bukar-Sadong is one of the rural indigenous groups that still lagging behind in 
terms of socio-economic development Since independence until 2010, the Malaysian 
government has undertaken various efforts to develop social and economic status of the 
rural population, including the Bidayuh Bukar-Sadong. In the social aspect, the 
government has allocated facilities in education, health, roads, electricity and water. 
Development in their economic aspects is through assistance scheme from Department of 
Agriculture and also through land development by SALCRA. Social and economic 
development project have impacts on Bidayuh Bukar-Sadong socio-economic status. 
Effects against the Bidayuh Bukar-Sadong seen through two stages, before and after 
1980. Before 1980, the provision of social and economic aspects by the government are 
not satisfactory and the Bidayuh Bukar-Sadong socio-economic status are still 
underdeveloped After 1980, the development of social and economic aspects are more 
satisfactory due to the implementation of land development projects by SALCRA. 
However, because of issues, challenges and concerns, . the Bidayuh Bukar-Sadong socio
econimic status are still underdeveloped until the year 2010. A qualitative approach was 
used to explain the data based on primary sources, oral sources, secondary sources. 
These findings are important to understand the process of socio-economic development 
of rural communities in Sarawak. 

BABl 

PENDAHULUAN 

1.1 Pengenalan 

Kajian ini meninjau sejarah perubahan sosioekonomi masyarakat Bidayuh Bukar-Sadong 

di Da·erah Serian, Samarahan, Sarawak. Usaha kajian ini adalah untuk menganalisis 

proses perubahan dan pembangunan sesebuah masyarakat di luar bandar. 

Pembangunan masyarakat merujuk kepada proses perubahan dan peningkatan taraf 

hidup agar menjadi lebih baik dari sebelumnya. Justeru, kajian ini membincangkan 

perubahan taraf sosioekonomi sesebuah masyarakat Bidayuh Bukar-Sadong kesan 

daripada pembangunan aspek sosial dan ekonomi. Secara tidak langsung, perbincangan 

menyentuh peranan kerajaan dalam membangunkan taraf sosioekonomi masyarakat 

melalui skim dan program pembangunan. Bab ini membincangkan permasalahan kajian, 

objektif kajian, sorotan literatur, kepentingan kajian, metodologi kajian, skop kajian dan 

pembahagian bab. 

1.2 Permasalahan Kajian 

Sejak kemerdekaan Sarawak pada tahun 1963, isu kemiskinan penduduk luar bandar 

menjadi tumpuan dasar pembangunan kerajaan Malaysia. Masyarakat Bidayuh Bukar

Sadong tidak terkecuali dari isu kemunduran sosioekonomi kerana tinggal di kawasan 

luar bandar dan kebanyakannya menjalankan ekonomi pertanian. Dalam aspek sosial, 

masyarakat Bidayuh kebanyakannya tidak mendapat pendidikan tinggi, berpegang kuat 

kepada budaya tradisi dan penempatan mereka kurang disediakan dengan kemudahan 

asas. 

Selepas kemerdekaan, taraf sosioekonomi masyarakat Bidayuh Bukar-Sadong 

mundur berbanding etnik lain di Sarawak. Sektor pertanian adalah sektor utama yang 

diceburi dan kegiatan ekonomi pertanian merupakan salah satu punca kemunduran 

mereka. Tanaman utama masyarakat Bidayuh Bukar-Sadong ialah padi dan terdapat juga 

yang menanam tanaman komersil untuk memperolehi wang tetapi bilangan mereka 

adalah sedikit. Dalam aspek sosial pula, masyarakat Bidayuh Bukar-Sadong mendapat 

taraf pendidikan yang rendah, tinggal dalam kawasan yang terpencil dan kurang 

kemudahan asas serta sukar dihubung melalui jalan raya. Walaupun terdapat usaha 

kerajaan membangunkan taraf sosioekonomi mereka menerusi jabatan dan agensi 



tertentu, namun masyarakat Bidayuh Bukar-Sadong masih hidup dalam belenggu 

kemiskinan. 

Satu projek pembangunan tanah telah dilaksanakan oleh kerajaan negeri 

Sarawak. Tanah peribumi yang terbiar dan akan dibangunkan oleh agensi pembangunan 

tanah. Di kawasan Serian, SALCRA mula beroperasi di atas tanah milik masyarakat 

Bidayuh Bukar-Sadong pada awal 1980-an. Perlaksanaan projek SALCRA di kawasan 

masyarakat Bidayuh Bukar-Sadong menandakan satu perubahan baharu dalam 

sosioekonomi masyarakat Bidayuh Bukar-Sadong. Selain membangunkan ekonomi, 

kerajaan juga penambahan bilangan sekolah rendah, menyediakan klinik desa, menaik 

taraf jalan raya, serta penyediaan kemudahan elektrik dan air. Waiau bagaimanapun, 

sehingga abad ke-21, taraf sosioekonomi masyarakat Bidayuh Bukar-Sadong masih 

mundur sedangkan pelbagai usaha telah dilakukan oleh pihak kerajaan menerusi agensi 

tertentu. 

Berdasarkan permasalahan tersebut, timbul tiga persoalan. Pertama, apakah 

perubahan yang dilakukan dalam meningkatkan taraf sosioekonomi masyarakat Bidayuh 

Bukar-Sadong. Persoalan kedua, bagaimanakah kesan perubahan terhadap masyarakat 

Bidayuh Bukar-Sadong ekoran daripada dasar kerajaan Malaysia? Ketiga, apakah cabaran 

yang terdapat dalam perubahan sosioekonomi masyarakat Bidayuh Bukar-Sadong dan 

langkah-langkah yang telah diambil untuk mengatasi cabaran ini? 

1.3 Objektif Kajian 

Objektif pertama ialah membincangkan usaha pembangunan kerajaan Malaysia dan 

kesannya terhadap sosioekonomi masyarakat Bidayuh Bukar-Sadong menerusi agensi 

tertentu. Usaha pembangunan kerajaan adalah menerusi skim mengikut jenis tanaman 

daripada Jabatan Pertanian, pembangunan tanah, penambahan bilangan sekolah, 

penyediaan klinik kesihatan, jalan raya serta bekalan air dan elektrik. Secara tidak 

langsung, usaha ini memberikan kesan terhadap perubahan sosioekonomi masyarakat 

Bidayuh Bukar-Sadong. 

Objektif yang kedua ialah membincangkan kesan perubahan dalam aspek sosial 

dan ekonomi terhadap masyarakat Bidayuh Bukar-Sadong. Kesan perubahan akan 

mempengaruhi taraf sosioekonomi masyarakat Bidayuh Bukar-Sadong. 

Sehingga abad ke-21, tahap sosioekonomi masyarakat Bidayuh Bukar-Sadong 

masih mundur walaupun pelbagai usaha telah dilakukan. Hal ini kerana terdapat cabaran 

yang timbul dalam proses perubahan sosioekonomi masyarakat Bidayuh Bukar-Sadong 

itu sendiri. Oleh yang demikian, objektif kajian yang ketiga ialah untuk membincangkan 

cabaran dalam perubahan sosioekonomi masyarakat Bidayuh Bukar-Sadong dan langkah

langkah telah diambil mengatasi cabaran tersebut. 

1.4 Sorotan Literatur 

Penulisan yang berkaitan dengan masyarakat Bidayuh banyak dikaji oleh sarjana dari 

pelbagai disiplin ilmu. Akan tetapi, kajian tentang sejarah perubahan sosioekonomi 

masyarakat yang menumpu kepada salah satu sub-etnik iaitu Bidayuh Bukar-Sadong di 

Daerah Serian belum pernah dilakukan. Antara aspek yang disentuh dalam penulisan ini 

ialah konsep, latar belakang Bidayuh, Bidayuh Bukar-Sadong, sosial, ekonomi dan 

cabaran. 

Aspek utama yang dibincangkan dalam kajian ini ialah konsep perubahan, sosial 

dan ekonomi. Pemahaman tentang konsep perubahan sosial dan ekonomi menjadi 

panduan dalam penulisan ini. Rozalli Hashim (2005)1 dalam karyanya membincangkan 

dengan terperinci konsep sosial serta peranan sosial dan ekonomi yang bertindak sebagai 

pendorong perubahan sesebuah masyarakat. Perubahan sosial merupakan sebuah 

pergerakan masyarakat dari satu peringkat kehidupan ke satu peringkat yang lain, sama 

ada peringkat yang baharu itu membawa kebaikan atau sebaliknya. Perubahan tersebut 

akan melambangkan pergerakan yang dihadapi dan dilalui oleh masyarakat tersebut. 

Beliau menjelaskan lebih lanjut tentang ciri-ciri perubahan dan komponen yang terdapat 

dalam perubahan sosial. Ekonomi sebagai pendorong perubahan turut dibincangkan 

dalam karya Ahmad Shukri Mohd. Nain dan Rosman Md. Yusoff (2003)2 dengan 

menyatakan ekonomi sebagai bidang yang menyelesaikan keperluan asas manusia 

melalui penggemblengan segala sumber ekonomi yang ada dengan berasaskan prinsip 

serta teori tertentu dalam suatu sistem ekonomi yang dianggap efektif dan efisien. 

Terdapat beberapa karya penulis yang membincangkan latar belakang 

masyarakat Bidayuh sebelum merdeka. Orang Eropah yang datang ke Sarawak bersama

sama James Brooke sering keliru antara masyarakat Iban dan Bidayuh kerana 

. 1 Rozalli Hashim, Pengurusan Pembangunan, Kuala Lumpur: Dewan Bahasa dan Pustaka, 2005.

L Ahmad Shukri Mohd. Nain dan Rosman Md. Yusoff, Konsep, Teori, Dimensi dan Isu Pembangunan, Skuda1: 
Universiti Teknologi Malaysia, 2003. 

